Avgerð tikin 4.desember 2002
J. nr. 01S01-0122 
Evni: Kautiónsfrádráttur, rentustuðuð/ frádráttur
§ 33, nr. 2 í skattalógini
· Samandráttur:
Skattavaldið sýtir skattgjaldara skattligan frádrátt fyri kautiónskravi frá Finansstyrelsen, og sum ein fylgja herav verður somuleiðis sýtt honum rentustuðul/rentufrádráttur.
Málið byrjar við at í 1985 kautioneraði skattgjaldarin mótvegis Danmarks Skibskreditfond fyri einum láni hjá partafelag uppá knappar 67 mill.kr. í samband við farmaskipið, sum seinni fór undir hamaran.
Tann 30.11.1987 innfríar Finansstyrelsen alla restskuldina hjá partafelagnum til Danmarks Skibskreditfond og yvirtekur samstundis øll krøv mótvegis kautionistinum. Finansstyrelsen ger kautiónskravið móti skattgjaldaranum upp til kr. 3.663.548 og setir kravið fram í desember 1988.
Í mars 2002 verður kravið latið til innheintingar hjá advokati, og er tað tá við morarentum kr. 5.250.169,58.
Skattavaldið grundgevur sýtanina at geva frádrátt við, at ein av treytunum smt § 33, nr. 2 í skattalógini er, at kautiónskravið ikki bara er gjørt galdandi mótvegis kautionistinum, men at tað eisini er goldið. Hetta hevur skattgjaldarin ikki gjørt.
Skattgjaldarin kærir avgerðina hjá skattavaldinum til landsskattakærunevndina, sum staðfesti avgerðina hjá skattavaldinum við tí grundgeving, at kautionisturin má hava goldið kravið fyri at sigast at hava tap, sum kann draga frá í skattskyldugu inntøkuni. Skattgjaldarin fær tí heldur ikki rentustuðul ella rentufrádrátt í samband við kautiónstapi, tí rentan er ikki relaterað til eina skuld, sum kærarin hevur átikið sær sum beinleiðis skuldari.
Landsskattakærunevndin staðfesti tí avgerðina hjá Toll- og Skattstovu Føroya. 

Málslýsing:
Í 1985 kautioneraði skattgjaldari mótvegis Danmarks Skibskreditfond fyri einum láni hjá partafelag uppá knappar 67 mill.kr. Hetta var í samband við farmaskip, sum seinni fór undir hamaran.

Tann 30. november 1987 innfríar Finansstyrelsen alla restskuldina hjá partafelagnum til Danmarks Skibskreditfond og yvirtekur samstundis øll krøv mótvegis kautionistinum.

Finansstyrelsen ger kautiónskravið móti skattgjaldaranum upp til kr. 3.663.548 og setir kravið fram ímóti honum í desember 1988.

Í mars 2002 verður kravið latið til innheintingar hjá advokati, og er tað tá við morarentum kr. 5.250.169,58.

Síðani tekur tvídráttur seg upp ímillum skattgjaldaran, sum tá var umboðaður av advokati, og skattavaldið um kautiónsfrádrátt og rentustuðul/frádrátt.

Skattavaldið sýtir fyri at veita skattgjaldaranum skattligan frádrátt fyri kautiónskravið frá Finansstyrelsen, og sum ein fylgja herav verður somuleiðis sýtt honum rentustuðul/rentufrádráttur í hesum sambandi.

Skattavaldið grundgevur sýtanina við, at ein av treytunum fyri skattligum frádrátti fyri kautiónstapi sambært § 33, nr. 2 í skattalógini er, at kautiónskravið ikki bara er gjørt galdandi mótvegis kautionistinum, men at tað eisini er goldið. Skattavaldið tykist sostatt vera av teirri áskoðan, at eitt kautionstap ikki kann sigast at vera staðfest, fyrr enn tað er goldið. Um kravið verður goldið við reiðum peningi ella lántøku, heldur skattavaldið harafturímóti ikki vera avgerandi.

Tá skattgjaldarin ikki hevur skjalprógvað, at kravið, ella partar av kravinum, frá Finansstyrelsen er goldið, heldur skattavaldið ikki, at skattgjaldarin lýkur allar treytirnar í § 33, nr. 2 í skattalógini.

Advokaturin hjá skattgjaldaranum heldur hinvegin, at orðingin "..og av hesi orsøk er fyri tapi..." í § 33, nr. 2 í skattalógini skal skiljast soleiðis, at tað er nóg mikið til tess at hava rætt til frádrátt, at kravánarin Finanstyrelsen hevur gjørt endaligt skjalprógvað krav galdandi mótvegis kautionistinum. Tá hetta kravið er lokið, m.a. vísandi til innheintingarskrivið frá advokati, heldur advokaturin hjá skattgjaldarnum, at skattligur frádráttur kann vera loyvdur uttan mun til, um kravið er goldið ella ikki.

Viðmerkingar og avgerð frá Landsskattakærunevndini:
Orðingin "..er fyri tapi.." í § 33, nr. 2 í skattalógini gevur eina greiða ábending um, at tað ikki er nóg mikið til tess at fáa skattligan frádrátt, at kravánarin hevur sett fram eitt endaligt krav ímóti kautionistinum. Kautionisturin má eisini, heilt ella partvíst hava goldið kravið, áðrenn hann kann sigast at hava havt nakað peningaligt tap, sum hann kann draga frá í skattskyldugu inntøkuni annars. 

Omanfyri nevnda er í samsvar við galdandi siðvenju hjá skattavaldinum, eins og tað eisini "forútsetningsvíst" framgongur av teimum í Vegleiðingarskrivi 1996 (bls. 84-90) nevndu dómum frá Føroya Rætti, at tann upphædd, sum skattgjaldarin krevur frádrátt fyri sum kautiónstap, eisini má kunna skjalprógvast at vera goldin. At Føroya Rættur setir gjalding sum treyt fyri frádrátti sæst eisini av, at aftursóknarkrav móti høvuðsskuldara ella medkautionisti ikki kemur uppá tal, fyrr enn kautionisturin hevur goldið kravið, sum er sett fram ímóti honum.

· Tá tað ikki er skjalprógvað, at skattgjaldarin, heilt ella partvíst hevur goldið kravið frá Finansstyrelsen, hevur hann ikki rætt til skattligan kautiónsfrádrátt sambært § 33, nr. 2 í skattalógini og sostatt heldur ikki rætt til rentustuðul ella rentufrádrátt í samband við kautiónstap, tí rentan er ikki relaterað til eina skuld, sum kærarin hevur átikið sær sum beinleiðis skuldari.
Av nevndu grundum avgjørdi Landsksttakærunevndin at staðfesta avgerðina hjá Toll- og Skattstovu Føroya. 

Úrskurður hjá Landsskattakærunevndini er endaligur innan fyrisitingina men kann sambært reglunum í § 25, stk.5 leggjast fyri Føroya Rætt, innan 3 mánaðir eru farnir frá móttøku av úrskurðinum.

